
   Калаççĕ: çирĕплĕх этемшĕн кирлĕ! 

Саватăп эп таса çирĕплĕхе. 

Хĕмлентĕр шухăшăн кăварĕ вирлĕ, 

ăсталăхпа вăл туптăр пĕр чĕлхе.



Ăсталăх çивĕч каскăчпа хăвартăр 

Гранит чула та пурăнăç парса. 

Поэт-и е герой сăваплăн лартăр 

Урамсенчен çынсем çине пăхса.



Туптантăр çирĕп, кĕвĕллĕн янратăр 

ман сăвă чанĕ — мĕскĕн саслăн мар. 

Манран, хевтесĕр кăмăл, аякра тăр! 

Хам ӳсĕмшĕн ялан юхтарăп тар!



Ăсталăх, ĕмĕт... йĕкĕреш ача пек 

Туятăп çак ик сăмаха. Вĕсем — 

пуласлăхăн хыпарçисем, çын чапĕ, — 

ал мускулĕ пек кирлĕ сăмахсем.



Ялтравлă параллель йĕрсен тӳр çулĕ

каç сĕмлĕхне кĕрсе çухалнă пек, 

вĕсем чĕнеççĕ аслă Пултарулăх 

инçетлĕхне малашлăх сассипе!

  